
ACHT DO DHÉANAMH SOCRÚ MAIDIR LEIS AN AIRE 
AIRGEADAIS DO SHEALBHÚ, D’AISTRIÚ, DO DHIÚSCAIRT, 
DO MHALARTÚ AGUS DO DHÍOL SCAIREANNA I nGRÚPA 
AER LINGUS CUIDEACHTA PHOIBLÍ THEORANTA, DO 
DHÉANAMH SOCRÚ MAIDIR LEIS AN gCUIDEACHTA SIN 
D’EISIÚINT SCAIREANNA, DO DHÉANAMH SOCRÚ MAIDIR 
LE NITHE A BHAINEANN LE SCÉIMEANNA AOISLIÚNTAIS 
DE CHUID NA CUIDEACHTA SIN AGUS DE CHUID A 
FOCHUIDEACHTAÍ, DO DHÉANAMH SOCRÚ MAIDIR LE 
NITHE A BHAINEANN LE hAERLÍNTE, DO DHÉANAMH 
SOCRÚ MAIDIR LE hACHT NA nAERCHUIDEACHTAÍ, 
1966 A LEASÚ, DO DHÉANAMH SOCRÚ MAIDIR LEIS NA 
hACHTANNA UM PÁIRTEACHAS LUCHT OIBRE (FIONTAIR 
STÁIT), 1977 GO 2001 A LEASÚ, DO DHÉANAMH SOCRÚ 
MAIDIR LE hACHTACHÁIN ÁIRITHE A AISGHAIRM AGUS 
DO DHÉANAMH SOCRÚ I dTAOBH NITHE GAOLMHARA.

[7 Aibreán 2004]

ACHTAÍTEAR AG AN OIREACHTAS MAR A LEANAS:

1.—(1) San Acht seo, ach amháin mar a n-éilíonn an comhthéacs a 
mhalairt—

ciallaíonn “Aerlínte” an chuideachta a corpraíodh mar Aerlínte Éireann 
Teoranta an 26 Feabhra 1947, ar cuideachta í atá corpraithe anois faoin 
ainm “Santain Developments Limited”;

ciallaíonn “Achtanna na nAerchuideachtaí” Achtanna na 
nAerchuideachtaí, 1966 go 1993;

ciallaíonn “Acht 1969” Acht na nAerchuideachtaí (Leasú), 1969;

ciallaíonn “Acht 1993” Acht na nAerchuideachtaí (Leasú), 1993;

ciallaíonn “Achtanna na gCuideachtaí” Achtanna na gCuideachtaí, 1963 
go 2003, agus gach achtachán eile atá le forléiriú mar aon ní amháin leis 
na hAchtanna sin;

ciallaíonn “Cuideachta” Grúpa Aer Lingus cuideachta phoiblí theoranta;

Léiriú agus forléiriú.

ciallaíonn “Aire” an tAire Iompair;

tá le “fochuideachta” an bhrí chéanna atá leis in alt 155 d’Acht na 
gCuideachtaí, 1963.

(2) San Acht seo—

 (a) aon tagairt d’alt nó do Sceideal is tagairt í d’alt den Acht seo nó 
don Sceideal a ghabhann leis an Acht seo, mura gcuirtear in iúl 
gur tagairt d’achtachán éigin eile atá beartaithe,

 (b) aon tagairt d’fho-alt, do mhír nó d’fhomhír, is tagairt í don 
fho-alt, don mhír nó don fhomhír den fhoráil ina bhfuil an 
tagairt, mura gcuirtear in iúl gur tagairt d’fhoráil éigin eile atá 
beartaithe,

 (c) aon tagairt d’aon achtachán, is tagairt í don achtachán sin arna 
leasú, arna leathnú nó arna oiriúnú le haon achtachán, nó faoi 
aon achtachán, dá éis sin (lena n-áirítear an tAcht seo).

2.—Déantar gach achtachán a shonraítear sa Sceideal a aisghairm a 
mhéid a shonraítear i gcolún (3) den Sceideal sin.

3.—(1) Féadfaidh an tAire Airgeadais aon scaireanna sa Chuideachta 
dár shuibscríobh an tAire sin nó a thóg nó a fuair sé nó sí faoi Achtanna 
na nAerchuideachtaí a shealbhú fad is cuí leis nó léi.

(2) Faoi réir fho-alt (4), féadfaidh an tAire Airgeadais, ag cibé tráth 
nó tráthanna is dóigh leis nó léi a bheith cuí, gach scair nó aon cheann de 
na scaireanna sa Chuideachta a dhíol, a aistriú, a mhalartú, a ghéilleadh, a 
fhuascailt nó a dhiúscairt ar cibé téarmaí agus coinníollacha is dóigh leis 
an Aire sin a bheith cuí.

(3) Déanfar aon chistí a gheofar i leith díol, aistriú, diúscairt, 
géilleadh nó fuascailt aon scaire dá dtagraíonn fo-alt (2) a íoc isteach sa 
Státchiste nó a dhiúscairt chun tairbhe don Státchiste.

(4) Sula bhfeidhmeoidh an tAire Airgeadais aon cheann de na 
cumhachtaí a thugtar dó nó di le fo-alt (2), rachaidh sé nó sí i gcomhairle 
leis an Aire.

(5) Ní fhéadfaidh an tAire Airgeadais aon scaireanna sa Chuideachta 
a dhiúscairt gan prionsabail ghinearálta na diúscartha a bheith leagtha faoi 
bhráid Dháil Éireann agus a bheith ceadaithe ag Dáil Éireann.

(6) Ní bheidh feidhm ag fo-alt (5) maidir le feidhmiú cumhachtaí a 
thugtar don Aire Airgeadais le halt 7.

4.—(1) D’ainneoin aon ní in Achtanna na nAerchuideachtaí, 
féadfaidh an Chuideachta, de réir Achtanna na gCuideachtaí—

 (a) scaireanna nua a eisiúint, agus

 (b) scaireanna a roinnt agus a fhoroinnt in aon aicme amháin nó 
níos mó ná aon aicme amháin agus aon chearta, pribhléidí 
nó coinníollacha tosaíochta, iarchurtha, cáilithe nó speisialta 
a chur ag gabháil leo, faoi seach, de réir Achtanna na 
gCuideachtaí.

5.—(1) Féadfaidh an tAire Airgeadais, tar éis dul i gcomhairle 
leis an Aire, comhaontú amháin nó níos mó ná comhaontú amháin a 

Aisghairmeacha.

Cumhacht chun 
scaireanna sa 
Chuideachta a 
shealbhú, a dhíol nó a 
dhiúscairt.

Cumhacht chun 
scaireanna a eisiúint.

Comhaontuithe maidir 
le scaireanna sa 
Chuideachta a dhíol 
nó a eisiúint.

 A.1

dhéanamh i dtaca le scaireanna sa Chuideachta a dhíol nó a eisiúint nó 
féadfaidh sé nó sí comhaontú amháin nó níos mó ná comhaontú amháin 
a dhéanamh i dtaca le scaireanna sa Chuideachta a dhíol agus a eisiúint 
araon, agus féadfar na nithe seo a leanas a áireamh in aon chomhaontú 
den sórt sin—

 (a) uiríll, barántaí agus slánaíochtaí agus forálacha a bhaineann leo,

 (b) forálacha ar gnách iad a bheith i gcomhaontú scairshealbhóirí 
nó i gcomhaontú frithghealltanais, agus

 (c) cibé nithe eile lena dtoileoidh an tAire Airgeadais tar éis dó nó 
di dul i gcomhairle leis an Aire.

(2) Féadfaidh an Chuideachta comhaontú amháin nó níos mó ná 
comhaontú amháin a dhéanamh i dtaca le scaireanna sa Chuideachta a 
dhíol nó a eisiúint nó i dtaca le scaireanna sa Chuideachta a dhíol agus a 
eisiúint.

(3) Gan dochar do ghinearáltacht an mhéid sin roimhe seo, féadfaidh 
forálacha a bheith i gcomhaontú dá dtagraítear i bhfo-alt (1) nó (2) a 
bhainfidh leis na nithe seo a leanas—

 (a) leasuithe ar mheabhrán comhlachais nó airteagail chomhlachais 
na Cuideachta,

 (b) stiúrthóirí,

 (c) scairshealbhóirí,

 (d) cearta vótála,

 (e) beartas i leith díbhinní,

 (f) infheistíochtaí, agus

 (g) srianta ar inchoimhthitheacht scaireanna.

6.—(1) Leasaítear alt 12 d’Acht 1966 (arna leasú le halt 8 d’Acht 
1993) trí “cibé líon nach mó ná 12” a chur in ionad “cibé líon nach mó ná 
ochtar”.

(2) D’ainneoin aon ní sna hAchtanna um Páirteachas Lucht 
Oibre (Fiontair Stáit), 1977 go 2001, nó in aon ordú nó barántas arna 
dhéanamh faoi na hAchtanna sin, scoirfidh na hAchtanna sin d’fheidhm 
a bheith acu maidir leis an gCuideachta le héifeacht ó thosach feidhme 
an fho-ailt seo, agus aon duine a bheidh ceaptha ina stiúrthóir ar an 
gCuideachta faoi alt 15 den Acht um Páirteachas Lucht Oibre (Fiontair 
Stáit), 1977 agus a bheidh i seilbh na hoifige sin díreach roimh an 
tosach feidhme sin scoirfidh sé nó sí air sin de bheith i seilbh na hoifige 
sin.

(3) Tiocfaidh fo-alt (2) i ngníomh cibé lá a cheapfaidh an tAire le 
hordú.

(4) D’ainneoin aon ní sna hAchtanna um Páirteachas Lucht Oibre 
(Fiontair Stáit), 1977 go 2001, nó in aon ordú nó barántas arna dhéanamh 
faoi na hAchtanna sin, féadfaidh an tAire, le hordú, an líon stiúrthóirí ar 
an gCuideachta a cheapfar de bhun na nAchtanna sin a laghdú.

An líon stiúrthóirí ar 
an gCuideachta agus 
an líon oibrí-stiúrthóirí 
faoi na hAchtanna 
um Páirteachas Lucht 
Oibre (Fiontair Stáit), 
1977 go 2001.

 A.5

(5) Féadfaidh an tAire, le hordú, ordú arna dhéanamh de bhun fho-alt 
(4), lena n-áirítear ordú arna dhéanamh faoin bhfo-alt seo, a leasú nó a 
chúlghairm.

(6) Ar theacht i ngníomh d’ordú de bhun fho-alt (4) nó (5), lena 
laghdófar an líon stiúrthóirí a cheapfar ar an gCuideachta de bhun na 
nAchtanna um Páirteachas Lucht Oibre (Fiontair Stáit), 1977 go 2001, 
scoirfidh duine amháin nó níos mó (de réir mar a éileoidh forálacha an 
ordaithe) de na stiúrthóirí a bheidh ceaptha amhlaidh mar stiúrthóir ar an 
gCuideachta, agus is trí chrannchur a thoghfar an duine nó na daoine sin, 
cheal comhaontaithe idir gach stiúrthóir a bheidh ag fónamh an tráth sin 
mar stiúrthóir ar an gCuideachta de bhun na nAchtanna sin.

7.—(1) D’ainneoin aon ní in Achtanna na nAerchuideachtaí, 
féadfaidh an Chuideachta scaireanna a eisiúint de réir Achtanna na 
gCuideachtaí mar chuid de scéim scairshealúchais d’fhostaithe amháin nó 
níos mó ná scéim scairshealúchais d’fhostaithe amháin.

(2) Féadfaidh an tAire Airgeadais, mar chuid de scéim 
scairshealúchais d’fhostaithe amháin nó níos mó ná scéim 
scairshealúchais d’fhostaithe amháin,  scaireanna sa Chuideachta a 
shealbhóidh sé nó sí a dhíol, a aistriú, a mhalartú nó a ghéilleadh, 
a fhuascailt nó a dhiúscairt ar shlí eile faoi réir cibé téarmaí agus 
coinníollacha a shonróidh an tAire sin, agus féadfaidh sé nó sí 
comhaontuithe a dhéanamh maidir le haon scaireanna den sórt sin.

(3) Sula bhfeidhmeoidh an tAire Airgeadais na cumhachtaí a thugtar 
dó nó di le fo-alt (2) rachaidh sé nó sí i gcomhairle leis an Aire.

8.—(1) Ní bheidh feidhm ag alt 60 d’Acht na gCuideachtaí, 1963—

 (a) maidir le haon uiríoll a dhéanfaidh, nó maidir le haon 
bharánta nó slánaíocht a thabharfaidh, an Chuideachta nó 
aon fhochuideachta don Chuideachta, i dtaca leis an Aire 
Airgeadais do dhíol nó d’aistriú, nó leis an gCuideachta 
d’eisiúint, aon scaireanna sa Chuideachta, nó

 (b) maidir le haon oibleagáidí airgeadais a ghabhfaidh an 
Chuideachta nó aon fhochuideachta don Chuideachta uirthi 
féin i dtaca leis an Aire Airgeadais do dhíol nó d’aistriú aon 
scaireanna sa Chuideachta, nó leis an gCuideachta d’eisiúint 
aon scaireanna sa Chuideachta,

chun críoch comhaontaithe arna dhéanamh ag an Aire sin faoi alt 5(1) den 
Acht seo.

(2) D’ainneoin fho-alt (13)(b) d’alt 60 d’Acht na gCuideachtaí, 1963, 
ní bheidh feidhm ag alt 60 den Acht sin maidir leis an gCuideachta nó 
le haon fhochuideachta dá cuid do dhéanamh, cibé acu go díreach nó go 
neamhdhíreach, airgead nó comhshocraíocht airgeadais a sholáthar lena 
n-áirítear iasacht, ráthaíocht, urrús a sholáthar nó, ar shlí eile i dtaca le 
ceannach, nó suibscríobh le haghaidh, scaireanna sa Chuideachta nó ina 
cuideachta shealbhaíochta ag iontaobhas scair-úinéireachta d’fhostaithe 
arna bhunú ag an gCuideachta, nó i dtaca le scaireanna den sórt sin a 
aistriú chuige, is cuma cé acu a dhéantar nó nach ndéantar na scaireanna 
sin go léir nó cion díobh a chur i ngeall mar urrús nó ar shlí eile d’aon tríú 
páirtí.

Scéimeanna 
scairshealúchais 
d’fhostaithe.

Gan feidhm a bheith 
ag alt 60 d’Acht na 
gCuideachtaí, 1963.

 A.6

9.—(1) Féadfaidh Aer Lingus scéim amháin nó níos mó ná scéim 
amháin a bhunú (dá ngairtear “Scéim Nua” san alt seo) chun sochair 
aoisliúntais a dheonú do cibé fostaithe nó iarfhostaithe de chuid Aer 
Lingus, nó ina leith, is cuí leis, agus déanfaidh Aer Lingus aon scéim den 
sórt sin a chur i gcrích de réir théarmaí na scéime.

(2) Socróidh gach Scéim Nua an tráth agus na coinníollacha scoir 
do na daoine go léir a mbeidh sochair aoisliúntais iníoctha leo, nó ina 
leith, faoin scéim sin agus féadfar tráthanna agus coinníollacha éagsúla a 
shocrú i leith aicmí éagsúla daoine.

(3) Maidir le sochair aoisliúntais a dheonófar faoi Scéim Nua do 
dhuine nó i leith duine lena mbaineann an scéim sin, ní lú fabhar iad ná 
na sochair aoisliúntais a dheonaítear don duine sin nó i leith an duine sin 
faoin Scéim Láithreach ar an dáta bunaithe.

(4) Le linn sochair aoisliúntais a dheonófar do dhuine nó i leith duine 
faoi Scéim Nua a chinneadh, aon tréimhse seirbhíse ar thréimhse seirbhíse 
ináirithe í chun críocha na Scéime Láithrí, measfar gur tréimhse seirbhíse 
ináirithe í chun críocha na Scéime Nua.

(5) I gcás go mbunóidh Aer Lingus Scéim Nua, déanfaidh an 
Chuideachta, laistigh de 60 lá tar éis dháta bunaithe na scéime sin, fógra i 
scríbhinn a eisiúint chuig gach duine de na daoine sin lena mbaineann an 
Scéim Nua lena mbaineann agus, faoi réir fho-ailt (7) agus (8), tiocfaidh 
gach duine den sórt sin lena mbaineann an Scéim Nua sin, le héifeacht 
ón dáta aistrithe, chun bheith, agus beidh sé nó sí, ina chomhalta nó 
ina comhalta den Scéim Nua sin agus scoirfidh sé nó sí de bheith ina 
chomhalta nó ina comhalta den Scéim Láithreach.

(6) Measfar fógra a bheith eisithe ag an gCuideachta chuig comhalta 
den Scéim Láithreach má dhéanann sí an fógra—

 (a) a sheachadadh, nó

 (b) a chur leis an ngnáthphost réamhíoctha,

chuig an seoladh is déanaí atá á shealbhú ag an gCuideachta agus a 
bhaineann leis an duine sin.

(7) Aon duine a dtiocfaidh a shochair nó a sochair aoisliúntais chun 
bheith iníoctha ar dháta bunaithe Scéime Nua agus chun a n-eiseofar 
fógra de bhun fho-alt (5), tiocfaidh sé nó sí, le héifeacht ón dáta aistrithe, 
chun bheith, agus beidh sé nó sí, ina chomhalta nó ina comhalta den 
Scéim Nua lena mbaineann agus scoirfidh sé nó sí de bheith ina 
chomhalta nó ina comhalta den Scéim Láithreach, mura dtabharfaidh 
sé nó sí fógra i scríbhinn don Chuideachta laistigh den tréimhse ama a 
bheidh sonraithe san fhógra (is tréimhse nach giorra ná 60 lá ón dáta a 
eiseofar an fógra chuig an duine lena mbaineann) á rá nach mian leis nó 
léi teacht chun bheith ina chomhalta nó ina comhalta den Scéim Nua lena 
mbaineann.

(8) Aon duine lena mbaineann fo-alt (7) agus a chuirfidh in iúl don 
Chuideachta de réir an fho-ailt sin nach mian leis nó léi teacht chun bheith 
ina chomhalta nó ina comhalta den Scéim Nua lena mbaineann, fanfaidh 
sé nó sí ina chomhalta nó ina comhalta den Scéim Láithreach.

Scéimeanna 
aoisliúntais.

(9) Tabharfaidh an Chuideachta fógra d’iontaobhaithe na Scéime 
Láithrí i dtaobh cé hiad na daoine a thiocfaidh chun bheith ina gcomhaltaí 
den Scéim Nua lena mbaineann de bhua fho-ailt (5) agus (7).

(10) Bunóidh Aer Lingus, ar dháta bunaithe Scéime Nua, ciste a 
bheidh á riar ag iontaobhaithe a bheidh ceaptha ag an gCuideachta, agus 
as a n-íocfar sochair aoisliúntais a bheidh iníoctha faoin scéim sin.

(11) Ar fhógra a fháil ón gCuideachta de bhun fho-alt (9), déanfaidh 
iontaobhaithe na Scéime Láithrí, a luaithe is indéanta ina dhiaidh sin, 
ag gníomhú dóibh ar chomhairle achtúire na Scéime Láithrí, an méid a 
chinneadh a bheidh le haistriú chuig an Scéim Nua lena mbaineann de 
bhun fho-alt (13).

(12) Is é an méid a chinnfear de bhun fho-alt (11) méid a mbeidh idir 
é agus sócmhainní na Scéime Láithrí an chomhréir chéanna atá idir na 
dliteanais faoin Scéim Láithreach i leith na gcomhaltaí a thiocfaidh chun 
bheith ina gcomhaltaí den Scéim Nua lena mbaineann de bhua fho-ailt (5) 
agus (7) agus na dliteanais uile faoin Scéim Láithreach.

(13) Faoi réir fho-alt (14), a luaithe is indéanta tar éis an méid a 
bheidh le haistriú chuig an Scéim Nua lena mbaineann a chinneadh de 
bhun fho-alt (11), nó de réir mar a bheidh de bhun fho-alt (14), déanfaidh 
iontaobhaithe na Scéime Láithrí an méid sin a aistriú chuig ciste na 
Scéime Nua lena mbaineann de bhun fho-alt (10).

(14) I gcás go n-éireoidh díospóid idir aon earnáil de na hearnálacha 
seo a leanas:

 (a) iontaobhaithe na Scéime Láithrí;

 (b) an Chuideachta;

 (c) aon chuideachta eile a bheidh páirteach sa Scéim Láithreach;

 (d) iontaobhaithe na Scéime Nua lena mbaineann,

maidir leis an méid a bheidh le haistriú chuig an Scéim Nua lena 
mbaineann, nó maidir leis an modh ar ar ríomhadh é, nó maidir le 
dliteanas Aer Lingus faoi fho-alt (12), féadfar an t-ábhar a tharchur chuig 
duine a bheidh ainmnithe ag na páirtithe sa díospóid nó, mura mbeidh 
siad siúd ábalta comhaontú i dtaobh an duine a bheidh le hainmniú chun 
na críche sin, chuig duine a bheidh ainmnithe chun na críche sin ag an 
Uachtarán de thuras na huaire ar Chumann na nAchtúirí in Éirinn, tar éis 
dó nó di iarraidh i scríbhinn a fháil ó aon pháirtí amháin nó níos mó de 
na páirtithe sa díospóid agus is cinneadh críochnaitheach ceangailteach 
cinneadh ón duine a bheidh ainmnithe amhlaidh ar an ábhar nó na hábhair 
a bheidh faoi dhíospóid.

(15) D’ainneoin aon ní a bheidh in aon ghníomhas iontaobhais nó i 
rialacha a bhaineann leis an Scéim Láithreach, beidh éifeacht le forálacha 
an Achta seo agus déanfar aon ghníomhas nó rialacha den sórt sin a 
fhorléiriú dá réir sin.

(16) Chun críocha an ailt seo, i gcás go mbeidh duine ag fáil 
íocaíochtaí sochar a bhfuil sé nó sí ina dteideal de bhua comhaltais duine 
sa Scéim Láithreach (dá ngairtear “cleithiúnaí” san fho-alt seo), déanfar 
tagairt do “comhalta” a fhorléiriú mar thagairt a fholaíonn tagairt do 
chleithiúnaí den sórt sin.

(17) San alt seo—

ciallaíonn “Aer Lingus” an Chuideachta agus, de réir mar a bheidh, 
fochuideachta don Chuideachta nó cuideachta chomhlachaithe;

ciallaíonn “cuideachta chomhlachaithe” cuideachta a bhfuil cuid nach 
lú ná 20 faoin gcéad den scairchaipiteal eisithe ar úinéireacht ag an 
gCuideachta nó ag fochuideachta don Chuideachta;

ciallaíonn “dáta bunaithe” an dáta a bhunófar Scéim Nua de bhun fho-alt 
(1);

ciallaíonn “Scéim Láithreach” Scéim Aoisliúntais Aerlínte Éireann 
(Fostaithe Ginearálta);

ciallaíonn “Scéim Nua” scéim aoisliúntais arna bunú de bhun fho-alt (1);

ciallaíonn “dáta aistrithe” an dáta a gheobhaidh iontaobhaithe na Scéime 
Nua íocaíocht den mhéid dá dtagraítear i bhfo-alt (13).

10.—Aon airgead a theastóidh ón Aire Airgeadais nó ón Aire faoi 
chomhair méideanna is iníoctha ag ceachtar acu nó ag an mbeirt acu i 
leith scaireanna nó cearta i scaireanna sa Chuideachta a dhiúscairt, is as 
airgead a sholáthróidh an tOireachtas a íocfar é.

11.—(1) Maidir leis na suimeanna a bheidh airleactha ag an Aire 
Airgeadais chuig Aerlínte de bhun alt 3 d’Acht 1969, measfar iad a bheith 
airleactha chuig Aer Lingus Teoranta, agus d’ainneoin alt 3 d’Acht 1969, 
déanfaidh Aer Lingus Teoranta na suimeanna go léir a bheidh airleactha 
chuig Aerlínte de bhun an ailt sin a aisíoc leis an Aire Airgeadais ar cibé 
dáta a bheidh sainainmnithe ag an Aire chun na críche sin.

(2) Faoi réir an ailt seo, go dtí go n-aisíocfar na suimeanna a bheidh 
airleactha faoi alt 3 d’Acht 1969 leis an Aire Airgeadais, leanfaidh na 
téarmaí a fhearann ar na suimeanna sin d’fheidhm a bheith acu go agus 
forléireofar iad ionann is dá mba thagairt d’Aer Lingus Teoranta gach 
tagairt d’Aerlínte san alt sin agus in aon doiciméid chomhlachaithe a 
bhaineann leis na suimeanna a bheidh airleactha.

(3) I gcás nach mbeidh na suimeanna a bheidh airleactha de bhun alt 
3 d’Acht 1969 (nó aon chuid de na suimeanna sin) aisíoctha leis an Aire 
aon tráth tar éis an dáta aisíoca arna shainainmniú ag an Aire de bhun 
fho-alt (1) a bheith caite, féadfaidh an tAire Airgeadais na suimeanna sin 
mar aon le haon ús a bheidh dlite a ghnóthú ón gCuideachta mar fhiach 
conartha shimplí.

(4) Déanfar aon chistí a gheobhaidh an tAire Airgeadais i leith 
suimeanna airgid dá dtagraítear san alt seo a íoc isteach sa Státchiste nó a 
dhiúscairt chun tairbhe don Státchiste.

12.—(1) Le héifeacht ó theacht i ngníomh an fho-ailt seo, scoirfidh na 
hAchtanna um Eitic in Oifigí Poiblí, 1995 agus 2001 d’fheidhm a bheith 
acu maidir leis an gCuideachta.

(2) Le héifeacht ó theacht i ngníomh an fho-ailt seo, scoirfidh an 
tAcht um Íoc Pras Cuntas, 1997 d’fheidhm a bheith aige maidir leis an 
gCuideachta.

Caiteachais.

Foráil maidir le 
hiasachtaí áirithe.

Ní bheidh feidhm 
ag Achtanna áirithe 
maidir leis an 
gCuideachta.

(3) Le héifeacht ó theacht i ngníomh an fho-ailt seo, scoirfidh alt 521 
den Acht Comhdhlúite Cánacha, 1997 d’fheidhm a bheith aige maidir leis 
an gCuideachta.

13.—(1) Féadfar an tAcht um Aer Lingus, 2004 a ghairm den Acht 
seo.

(2) Tiocfaidh an tAcht seo i ngníomh cibé lá nó laethanta a 
cheapfaidh an tAire, le hordú nó le horduithe, i gcoitinne nó faoi threoir 
aon chríche nó forála áirithe, agus féadfar laethanta éagsúla a cheapadh 
amhlaidh chun críoch éagsúil nó le haghaidh forálacha éagsúla agus 
go háirithe maidir leis na haisghairmeacha a dhéantar le halt 2, féadfar 
laethanta éagsúla a cheapadh maidir leis na nithe seo a leanas—

 (a) achtacháin éagsúla a shonraítear sa Sceideal,

 (b) forálacha éagsúla de na hachtacháin sin, nó

 (c) críocha éagsúla.

Gearrtheideal agus 
tosach feidhme.

AN SCEIDEAL

AchtAcháin A AisghAirm

Uimhir agus Bliain Gearrtheideal Méid na hAisghairme
(1) (2) (3)

4 de 1966 Acht na 
nAerchuideachtaí, 1966

An tAcht iomlán, 
a mhéid atá sé gan 
aisghairm.

20 de 1969 Acht na nAerchuideachtaí 
(Leasú), 1969

An tAcht iomlán, 
a mhéid atá sé gan 
aisghairm.

36 de 1976 Acht na nAerchuideachtaí 
(Leasú), 1976

An tAcht iomlán, 
a mhéid atá sé gan 
aisghairm.

28 de 1978 Acht na nAerchuideachtaí 
(Leasú), 1978

An tAcht iomlán.

3 de 1983 Acht na nAerchuideachtaí 
(Leasú), 1983

An tAcht iomlán.

38 de 1993 Acht na nAerchuideachtaí 
(Leasú), 1993

An tAcht iomlán, 
a mhéid atá sé gan 
aisghairm.

